
Fai poucos días Santiago Lago (Comprender la balanza comercial, El País, 23-03-07) explicaba o contido e significado do déficit comercial nunca rexión económica como Galicia: o importante é a balanza comercial global (interrexional e internacional), a análise da sostenibilidade do déficit implica tamén á balanza fiscal, canto menor é unha economía máis sensible é a factores sectoriais específicos. Pódese, porén, complementar esta perspectiva facendo máis explícitas dúas notables implicacións da súa visión: a primeira, que nas condicións estruturais de Galicia a existencia dun volumoso déficit é a mellor noticia; a segunda, que o debate político-económico debe centrarse na composición do déficit. 
¿Por qué é bo ter un déficit elevado? Porque o contrario significaría que, a pesar do noso baixo nivel de renda, estamos exportando capitais, financiando o crecemento doutras áreas. As familias, empresas e administracións en Galicia dispoñen das rendas primarias derivadas da súa participación na produción –iguais ao valor de esta- e ademais os ingresos netos adicionais derivados das súas relacións coas administracións –desprezando o saldo da balanza privada de transferencias, na actualidade moi baixo-. A balanza fiscal mide xustamente este complemento. Estimacións diversas coinciden no esencial: un fluxo neto de recursos a favor das familias e das administracións veciño do 10% do PIB. Incluímos as prestacións sociais netas, os investimentos da Administración do Estado en Galicia, os fondos europeos ou as aportacións netas ás administracións autonómica ou local. 
¿Cómo podería esta renda dispoñible adicional deixar de xerar un déficit comercial e de servizos polo menos tan volumoso? Deixando de gastarse en Galicia, aumentando a taxa de aforro e financiando con ela investimentos fóra: cunha elevada exportación neta de capital. Se desecamos crecer un pouco máis que a economía española o fluxo financeiro debería ser o inverso, importando capitais que reforcen o aforro interno. Neste suposto o déficit comercial e de servizos debería igualar a suma do superávit fiscal e a entrada neta de capitais. 
O importante é o contido do déficit. Se esta capacidade de gasto adicional implica só unha elevación do nivel de consumo simplemente melloraremos o benestar actual; utilizado para reducir a fenda tecnolóxica ou o déficit de infraestruturas ou para elevar o nivel educativo da mocidade, estamos gañando o futuro. Os poderes públicos deben aumentar o aforro público e incentivar o investimento privado ao tempo que activan políticas sectoriais intelixentes que eleven a competitividade das empresas. Semella estar así sucedendo: a formación bruta de capital acada no ano 2006 un máximo histórico (36.5%) mentres se modera o consumo final das familias e as administracións. Os gobernos galego e central seguen esta estratexia: incrementar a dotación en capital físico, tecnolóxico e educativo da economía galega, utilizando os rendementos fiscais derivados do crecemento para sentar as bases dunha economía máis eficaz (e, dito sexa de paso, dunha sociedade máis coesionada), na que o investimento privados e expanda. De feito, o índice de produción industria amosa unha taxa de variación interanual do 10,7% en xaneiro do 2007 e estanse creando máis empresas que nunca. 
É desta estratexia do que merece a pena discutir. 
